
� La dretga via per la pld grischuna 
saja er suenter 150 onns existenza da 
far politica reala. Star tar il princip li-
beral, dentant tuttina avair il curaschi 
dad ir mintgatant in’autra direcziun 
che la pld svizra. Quai è vegnì ditg tar 
il giubiluem radund da la pld chantu-
nala. A Cuira ha gì lieu mesemna saira la 
festa da giubileum 150 onns da la Parti-
da liberaldemocratica dal Grischun. A 
pled èn vegnidas pliras persunas ch’han 
ina relaziun pli stretga cun la pld grischu-
na. Stada da la partida a la festa en la bi-
blioteca da la citad è bunamain tut la pro-
minenza dals liberals grischuns. Ferm re-
preschentads eran cunzunt ils liberals da 
Cuira, in lieu nua che la pld grischuna ha 
adina sa fatg valair. Uschia è da preschent 
cun Urs Marti er in liberal president da 
la citad.

Il chastè da La Punt/Rehanau
Il schurnalist ed istoricher Hansmartin 
Schmid è stà il referent principal da l’oc-
currenza da giubileum. L’istorgia dal li-
beralissem en noss chantun, quella haja 
passa 200 onns, ha el ditg. A partir dal 
1803 fin suenter l’Emprima Guerra 
mundiala aveva il Grischun be duas par-
tidas, ils liberals ed ils conservativs. Ad 
omaduas appartegnaivan refurmads e ca-
tolics. Fin il 1892 vegnivan ils trais cus-
segliers guvernativs elegids dal cussegl 
grond ch’aveva da lez temp 80 commem-
bers. A partir da l’onn 1894 haja lura il 
suveran elegì ils tschintg represchentants 
da la regenza. Quai eran adina trais libe-
rals e dus conservativs ubain il cuntrari, 

ha ditg Schmid. Il 1920 sajan lura ils de-
mocrats vegnids politicamain pli activs 
ed intgins onns pli tard ils socialdemo-
crats. La fundaziun da la pld grischuna, 
quella saja stada il 1868 en il chastè da La 
Punt/Rehanau. 

Felix Louis Calonder in grond liberal
In dals iniziants principals da la pld gri-
schuna saja stà Felix Louis Calonder 
(Trin). El saja stà blers onns commember 
dal cussegl grond, a partir dal 1899 haja 

el represchentà il Grischun en il cussegl 
dals chantuns ed il 1913 lura daventà sco 
emprim Rumantsch cusseglier federal. 
Sut sia reschia haja la pld grischuna fatg 
en plirs aspects in immens svilup e pro-
gress, ha menziunà Schmid. El saja stà 
ina gronda persunalitad dals liberals gri-
schuns. 

23 presidents dal cussegl grond
En sia istorgia da 150 onns ha la pld gri-
schuna gì buns temps e lura er auters. 

Dapi intgins onns è la fracziun da la pld 
la pli gronda en il parlament grischun. 
En quels 150 onns ha la pld da noss chan-
tun gì diesch cussegliers naziunals, dus 
cussegliers dals chantuns e nov cusse-
gliers guvernativs. 23 giadas è in liberal 
stà president dal cussegl grond. En tut ha 
la pld grischuna gì fin oz 15 presidents da 
partida.

A pled èn er vegnid Reto Mengiardi, 
dal 1979 fin il 1990 commember da la 
regenza, Christian Rathgeb, dapi il 2012 

cusseglier guvernativ, e Gierina Gabriel, 
la matta da 22 onns ch’è commembra dal 
cussegl communal da la vischnanca dad 
Ilanz/Glion. Mengiardi sco er Rathgeb 
han adina puspè ditg ch’il success da la 
pld grischuna saja da sa tegnair als prin-
cips liberals, da tgirar il patratg liberal e 
da far politica reala. En ses temp sco cus-
seglier guvernativ haja el adina er tscher-
tga d’integrar en ses departament persu-
nas d’autras partidas e quai saja stà ina 
buna basa per er avair dapli sustegn dal 
parlament, ha accentuà Mengiardi. 

Quel curaschi fà impressiun
Gierina Gabriel, ella ha ditg che com-
membra da la pld grischuna saja ella da-
ventada cun far quella partida il pli fitg
politica pragmatica. Ultra da quai saja la
pld chantunala er quella partida ch’haja
il curaschi d’esser d’in’autra opiniun che
la pld svizra. Quella tenuta fetschia ad el-
la impressiun, ha menziunà la Sursilva-
na. Sco ami dal liberalissem haja el tut-
tina intgins fastidis cun perder il chan-
tun adina dapli cumpetenzas. La ten-
denza saja che Berna segnia adina pli fitg
per regulaziuns, ordinaziuns e prescrip-
ziuns, ha menziunà Rathgeb. Ses gia-
visch saja er che las dunnas daventian pli
activas en la politica e quai sin champ
communal, regiunal e chantunal. Per
cuntinuar cun la via da success haja la
pld grischuna d’avair il sensori per il mi-
dament social, star tar quel e permanen-
tamain er acceptar quel, ha ditg Men-
giardi. La via da success en l’avegnir saja
per la pld grischuna er da rinforzar la
sensibilitad per la responsabladad persu-
nala.

Di da partida sut il motto 150 onns pld grischuna en la bibliotoca chantunala.

L’anteriur cusseglier guvernativ Reto Mengiardi (a san.) cun Bruno Claus, il president actual da la pld grischuna.

La presidenta da la fracziun da la pld, Vera Stiffler, cun cusseglier dals chantuns Martin 
Schmid.

Vera Stiffler, Martin Schmid ed Urs Marti (da san.). In referat interessant da l’istoricher Hansmartin Schmid.

